
Ordutegia

Asteartetik larunbatera: 10 - 14 eta 17 - 20:30

Euskera

JAVIER RIANO

2015eko otsailaren 6tik maiatzaren 3ra

+ Rekalde Aretoak Javier Riano (Bilbo, 1959) pintorearen erakusketa aur-
kezten du, azken bost urteetan egin dituen hirurogei obra inguru, hainbat
bilduma pribatutako lanak denak. Aukeraketa garrantzitsu honek argi is-
latzen du Rianoren obran agertzen den kezka nagusia: arkitekturaren gai-
nean etengabe lan egitea, barneko zein kanpoko espazioetan, gizakien
batere arrastorik gabe.

 Horrez gain, Riahori kezka gehien sortzen zioten arazoen bilakaera ikus
daiteke ibilbidean: elementu geometrikoen bidezko konposizioa, argiaren
erabilera, edo kolorearen erailera soila margoan. Eraikinen barnealdeek,
igerilekuek, etxarteek eta eskailerek, besteak beste, agerian jartzen di-
tuzte margolariak lantzen dituen gaiak. Leku anonimoak dira denak, nekez
ezagutzeko modukoak, eta badirudi nolabait atzeman nahi dutela irudika-
tutako espazioek duten poetika.

» Gaur egungo ikuspegi arkitektoniko, neutral eta laikoek pizten dute Ja-
vier Rianoren interesa; eta misterioz eta baretasunez beteriko mistizismo
moderno moduko zerbait iradokitzen dute. Azken lanetan, kolorea gorai-
patzen du bariazio ugaritan, eta, gecometria analitikoaren eta alegiazko
deskribapenaren artean, berezko poetika sortzen du, ordenatua eta isila.

« Javier Rianok banakako hainbat erakusketa jarri ditu Bilbon, Madrilen,
New Yorken eta Mexikon. Orain, Rekalde Aretoak bere obraren aukeraketa
0so bat jartzen du ikusgai, zalantzarik gabe, pintura figuratibo garaikideko
euskal ordezkaririk gailenetako bat delako.

ERAKUSKETA

Javier Rianoren ibilbide luzean, bilakaera argia sumatzen da, hiperrealis-
motik eta pop art mugimendutik hurbil zeuden bere lehenengo lanen pos-
tulatuetatik, paisaia eta arkitekturari lehentasuna ematen dieten azken
obretara. Bitartean, eragin figuratiboari eutsi, eta aurreko aldikoak baino
arinagoak ziren lanak egiten hasi zen, baina kolorea alde batera utzi, eta
marroien sorta bati heldu zion, grisen eskala modura, bere helburu berria-
ren —argiaren— azterketa piktorikoaren ildotik ez aldentzeko.

Errotikako aldaketa horrek ekarri zuen aldi berria da erakusketa honetan
ikusgai dena. Hor, Rianok areago finkatu zuen bere estrategia, koloreari
eu-tsiz, argia aztertuz eta espazio arkitektonikoei lotutako gaiak landuz.

Pieza horiek formatu handikoak izaten dira. Batzuetan forma zirkularrekin
esperimentatzen du, eta, besteetan, muturreraino eramaten du euskarria-
ren horizontaltasuna, eraikitako azaleren handitasuna erakusteko, erabat
inguratzen gaituztela eta alboetatik ihesbiderik ez dagoela adierazteko.
Sail laburretan lantzen ditu berak hautatutako gaiak, auzi/irudi bati bu-
ruzko hainbat bertsio, aldaera arinekin: igerilekuak dituzten barnealdeak,
eskailerak dituzten barnealdeak, museoen barnealdeak, eraikinen barneal-
deko patioak, korridoreak, tunelak eta abar.

Leku horiek berez ez dira Rianok
erakusten digun moduan existi-
tzen. Sinplifikatu egin ditu, araztu
nolabait, oinarrizko elementue-
tara murriztu, hau da, argira eta
bolumen opakuek zedarritutako
mugetara. Ezaugarri berezirik ga-
beko espazioak dira, gizakien ba-
tere arrastorik gabekoak. Formen
araztasun geometrikoa da haie-
tan nagusi. Rianoren leku hauek
itxita agertzen dira, beteta, osa-
tuta eta berez amaituta.

Azken sailean, Riafok bat-batean
aldatzen du erregistro kromati-
koa, eta guztiz monokromatikoak
diren margoen zikloa lantzen du. Kolore okreak eta grisak alde batera utzi,
eta hori biziak, gorri minak, turkesa-kolore liluragarriak agertzen dira
orain... margolariak bat-batean bere alderik popena berreskuratu izan balu
bezala.

S/T, 2014. Olioa oihalean. 75 x 75 cm

Honela azaltzen du Javier Gonza-
lez de Duranak testuaren katalo-
goan: “Bere mundu ikonografikoa
arlo geometrikoaren forma soil
eta biribiletara murriztu denean,
bat-batean kolorea goraipatzen
hasten da, ez jai gisa, emoziozko
pultsio gisa baizik, izaeraren isuri
moduan. Espazioak koloreekin
izendatzean, intentsitate-mailak
sumatzen ditu ia amaigabea den
eraikitako formen aldaeretan,
egitura bakoitzak indar berezi bat
balu eta horriizendapen kroma-
tiko jakin bat egokituko bali-tzaio
bezala, intentsitateak indibiduali-
zatzeko prozedura gisa. Gai ikonografikoak eta koloreak itunen arloan
egiten dute bat; ez filiazioen arloan”.

S/T, 2014. Olioa oihalean. 200 x 200 cm

ARTISTA

Javier Rianok (Bilbo, 1959) adinez nagusia izan orduko hasi zuen arte-ibilbidea.
Lehenbiziko lan horiek, banakako hainbat erakusketatan egon ziren ikusgai,
esate baterako, Arteta Galerian (Bilbo, 1980), Basauriko Kultura

Etxean (1983 eta 1985), Bilboko Aurrezki Kutxan (1983), Windsor Kulturgin-tzan
(Bilbo, 1987) eta Ederti Galerian (Bilbo, 1993).

Urteak aurrera joan ahala, arte garaikidean pintura figuratiboa aldarrikatu
zuten artisten belaunaldi bateko kide garrantzitsua izan zen Riafno. Ez zuten
mugimendu bat eratu, baina nola-halako topos bat zuten batera, sorkuntza-
lanari ekiteko.

Gero, aldi berri bati ekin zion,Juan Manuel Lumbreras Galerian (Bilbo, 2003)
eta Xanon Galerian (Madril, 2005 eta 2006) ikusgai jarri zituen obrekin. Bere
azken ekoizpena toki hauetan egon da erakusgai: 2007an eta 2012an Madrilgo
Alexandra Irigoyen eta Ansorena galerietan, hurrenez hurren, 2010ean New
Yorkeko Gabarron Foundation-Carriage House Center for the Arts-en, eta
2011n Mexikoko Centro Fox-en.

Bereziki nabarmendu behar da 1996. eta 2010. urteen artean Javier Riano Bil-
baoArte Fundazioko zuzendaria izan zela. Bestetik, hainbat erakunde eta argi-
talpenen lankidea eta aholkulari artistikoa izan da, eta erakusketa ugaritako
komisarioa ere bai, adibidez, Manolo Valdésen (BilbaoArte, 1996) edota Robert
eta Sonia Delaunayren (Fundacién Bancaja, 2003) obraren inguruan egin diren
erakusketetan.



